Wéini geet et dann duer ?

Vrun net grad 3 Méint haten d’Spezialiste vun der germanistescher Fakultéit vun der UNILëtzebuerg e ‘Colloque’ vun zwéin Deeg iwwer d’däitsch Sprooch hei am Land organiséiert. Dat ass natierlech hirt gutt Recht, och wa munnech een sech fundamental froen däerf, wat mir hei iwwerhaapt mat enger Fakultéit fir Germanistik maachen, wou et dach zwou Autosstonnen ewech eng hallef Dosen héich respektéiert Institutiounen an deem Fach gëtt! Datt doranner dann ower och nach ‘Luxemburgistik (= Lëtzebuergistik!)’ leeft a vrun allem genëschelt mat den ‘deutschen Sprachen’ muss dappen, dat ass e Witz an am Grand-Duché eng Gemengheet ! Bei allem Respekt fir akademesch ‘Autonomie’ : ower just hei am Land an ënnert der exklusiver Direktioun vun däitsche Wëssenschaftler ass déi Situatioun eng Ongeheierlechkeet! Firwat dat esou ass, do sinn d’Frustratiounen an d’Näidkomplexer vun eisen eegene Fachleit ze bedenken…e Kapitel fir sech.

Nom ‘Colloquium’ vum November 2008 sinn en etlech onglécklech Topegkeeten als Resumé erauskomm, déi sech och (natierlech staark verkierzt) an eiser Press erëmfonnt hunn : ënnert dem Stréch guff fonnt, datt déi däitsch Sprooch am Grand-Duché vernoléissegt giff ginn, wat natierlech eng Kueberei ass, wann een déi Behaaptung zerguttst a mam ‘ist-Zoustand’ vergläicht. 

De Fong, firwat d’Däitscht iwwerhaapt jeemools esou eng grouss Roll an eiser Sproochesituatioun spille konnt, ass net op hirer Lee; dat wier éischter eng Saach fir eise Spezialist vum 19. an 20. Joerhonnert, den Historiker Gilbert Trausch gewiescht.

Dem Goethe seng Sprooch huet et hei guer net schlecht : Und das ist gut so!…fir d’Däitscht a fir äis. Wien ower – besonnesch als Däitschen – hei doriwwer zevill wëllt an d’Flilleke klappen, dee muss op de ‘beschte Parzeläin’ oppassen. Do schéngen en etlech Professere vun ‘do-iwwer’, an esouguer den Här Botschafter, hir Problemer ze hunn…oder keng wëllen ze kennen. Des inconscients ! Da mussen si nun emol den Dix geriicht kréien. Dat hat ech riichteraus gemaach...an och dee richtegen Echo dofir kritt. Net nëmme vun eenzele Leit, mä och vun Organisatiounen. De Professer Mein huet no menger 2. Replik säi Bic souguer net méi fonnt.

‘E gudden Iesel stéisst sech nëmmen eemol’ ; e bekannte Sproch hei am Land. Dee schéngen den Här Professer Peter Gilles an seng ‘Akolyten’ net ze kennen oder bekäppen ze wëllen. Ënnert dem Präbbelche vun der ‘Gesellschaft für deutsche Sprache (GfdS)’ organiséieren si elo kalschnësseg am Mäerz alt erëm eng ‘Studientagung’ iwwer d’Lëtzebuergescht, mat deem liicht spunnessegen (? !) Titel ‘vom Heibleifkäerchen bis zum Partizip Perfekt / aktuelle Projekte aus der Luxemburgistik’ ,an et invitéiert ‘die Vorsitzende der GfdS / Zweig Luxemburg’…firwat net ‘Block /Zelle Luxemburg’ oder soss ee vun deenen Ausdréck, mat deenen den CdZ, den Här Gauleiter, äis an deer gemittlecher Zäit vun 1940 bis 1944 esou charmant geruff huet ; an den 30er Joere hat et dach och esou gemelleg a gedam mat deer onschëlleger GEDELIT ugefaang, gelldir…d’Resultat ass bekannt! Dat wier iwregens e flotten Thema fir eng intressant Konferenz! Hei giff vläicht dësem oder deem den Dabo vergoen. 

Wann eis Resistenzleit, eis ‘Enrôlés de force victimes du nazisme’ ( vrun allem hire ‘Comité de direction du souvenir’) an all aner patriotesch Organisatiounen elo net op de richtege Plazen zerguttst reagéieren, da freet een sech, pardon, firwat si (nach) do sinn.

